
«ԻՐԱՎԱԲԱՆԱԿԱՆ ԱՆՁԻ ՀԱՐԿԱԴԻՐ ԼՈՒԾԱՐՄԱՆ ՆՊԱՏԱԿՈՎ ԼՈՒԾԱՐՄԱՆ ՀԱՆՁՆԱԺՈՂՈՎԻ ՁԵՎԱՎՈՐՄԱՆ, ԼՈՒԾԱՐՄԱՆ ՀԱՆՁՆԱԺՈՂՈՎ (ԼՈՒԾԱՐՈՂ) ՆՇԱՆԱԿԵԼՈՒ ԿԱՐԳԸ, ԼՈՒԾԱՐՄԱՆ ԿԱՐԳԸ ԵՎ ԺԱՄԿԵՏՆԵՐԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
ՈՐՈՇՄԱՆ ՆԱԽԱԳԾԻ 

1. Ընթացիկ իրավիճակը և իրավական ակտի ընդունման անհրաժեշտությունը.	
2022 թվականի հունիսի 15-ին ընդունվել և 2022 թվականի հուլիսի 1-ից ուժի մեջ է մտել ՀՀ քրեակատարողական նոր օրենսգիրքը (այսուհետ՝ Օրենսգիրք), որը նախատեսել է բազմաթիվ նոր իրավակարգավորումներ, սահմանել նոր ինստիտուտներ և մոտեցումներ, այդ թվում՝ ՀՀ քրեական նոր օրենսգրքով նախատեսված՝ իրավաբանական անձանց քրեական պատասխանատվության ինստիտուտի կապակցությամբ: Ըստ այդմ՝ անհրաժեշտություն է առաջացել ընդունելու ՀՀ կառավարության համապատասխան որոշումներ՝ ոլորտի առաձին ուղղություններով մանրամասն կարգավորումներ սահմանելու նպատակով: 
Օրենսգրքի կիրարկումն ապահովելու նպատակով ընդունվել է Հայաստանի Հանրապետության վարչապետի 2022 թվականի սեպտեմբերի 28-ի N 1114-Ա որոշումը, որով ի թիվս այլ իրավական ակտերի, արձանագրվել է «Իրավաբանական անձի հարկադիր լուծարման նպատակով լուծարման հանձնաժողովի ձևավորման, լուծարման հանձնաժողով (լուծարող) նշանակելու կարգը, լուծարման կարգը և ժամկետները սահմանելու մասին» ՀՀ կառավարության որոշման նախագծի ընդունման անհրաժեշտությունը՝ հիմք ընդունելով Օրենսգրքի 129-րդ հոդվածի կարգավորումները:

2. [bookmark: _GoBack]Առաջարկվող կարգավորման բնույթը և նպատակը.
Նախագծով առաջարկվում է սահմանել իրավաբանական անձի հարկադիր լուծարման նպատակով լուծարման հանձնաժողովի ձևավորման, լուծարման հանձնաժողով (լուծարող) նշանակելու կարգը, լուծարման կարգը և ժամկետները, մասնավորապես՝ իրավաբանական անձի հարկադիր լուծարման նպատակով լուծարման հանձնաժողովի ձևավորման, դրա անդամներին առնչվող, ինչպես նաև նիստերի միջոցով որոշումների ընդունման և այլ վերաբերելի կարգավորումներ:
Միևնույն ժամանակ, սույն նախագծի ընդունման կապակցությամբ լրացուցիչ ֆինանսական միջոցների անհրաժեշտությունը բացակայում է: Հայաստանի Հանրապետության պետական կամ տեղական ինքնակառավարման մարմնի բյուջեի ծախսերի և եկամուտների ավելացում կամ նվազեցում չի նախատեսվում:

3. Կապը ռազմավարական փաստաթղթերի հետ.
Նախագիծն ուղղակիորեն չի բխում ռազմավարական փաստաթղթերից: 

4. Ակնկալվող արդյունքը.
Նախագծի ընդունման արդյունքում կապահովվեն իրավաբանական անձի հարկադիր լուծարման ընթացակարգի գործնական կառուցակարգերը, մասնավորապես՝ լուծարման հանձնաժողովի ձևավորման, նշանակման կարգը, հարկադիր լուծարման կարգը և ժամկետները: Ըստ այդմ՝ կապահովվեն Օրենսգրքի կիրարկումը և իրավաբանական անձանց քրեական պատասխանատվության ինստիտուտի կիրառման համար անհրաժեշտ պայմաններ:
1

